



Վրաստանի օրենք
Էլեկտրոնային առևտրի մասին
(2025 թվականի մայիսի 1-ի դրությամբ)

Գլուխ I
Ընդհանուր դրույթներ
Հոդված 1. Օրենքի շրջանակը և նպատակը
1. Սույն օրենքը կարգավորում է էլեկտրոնային առևտրի հետ կապված իրավական հարաբերությունները:
2. Սույն օրենքի նպատակների համար էլեկտրոնային առևտուրը նշանակում է տեղեկատվական հասարակության ծառայության  մատուցում:
3. Սույն օրենքի նպատակն է  տեղեկատվական հասարակության ծառայության ազատ տեղաշարժի ապահովմամբ  խթանել ներքին շուկայի պատշաճ գործունեությունը,   էլեկտրոնային առևտրի գործընթացում պաշտպանել  սպառողների իրավունքները, սահմանել  միջանկյալ ծառայություն մատուցողների իրավունքներն ու պարտականությունները և պաշտպանել  նրանց ընդհանուր մոնիթորինգի պարտավորության  սահմանումից:
4. Սույն օրենքի գործողությունը տարածվում է Վրաստանում «Ձեռներեցների մասին» Վրաստանի օրենքի համաձայն գրանցված ձեռնարկատերերի, ինչպես նաև օտարերկրյա ձեռնարկատիրական ընկերության մասնաճյուղի վրա:
5. Սույն օրենքը չի տարածվում․
ա) դատարանում կողմի շահերի պաշտպանության  և նրա ներկայացուցչության վրա,
բ) Վրաստանի հարկային օրենսգրքով և Վրաստանի մաքսային օրենսգրքով նախատեսված հարցերի վրա,
գ) անշարժ գույքի իրավունքի պետական ​​ռեեստրում գրանցման վրա, 
դ) այնպիսի իրավունքի գրանցման վրա, որի համար Վրաստանի օրենսդրությամբ հատուկ ձև է սահմանված,
ե) նոտարական գործունեության վրա,
զ) խաղային բիզնեսի, այդ թվում՝ մոլախաղերի և շահումով խաղերի կազմակերպման թույլտվություն ունեցողի   (բացառությամբ խրախուսական խաղարկություն կազմակերպելու թույլտվություն ունեցողի, եթե խրախուսական խաղարկություն  կազմակերպելու թույլտվությունը չի տրամադրվել խաղային և(կամ) շահումով խաղերի կազմակերպչին) և մոլախաղերի   և(կամ) շահումով խաղեր տրամադրելու թույլտվություն ունեցողի վրա, 
է) հեռուստատեսային և ռադիոհեռարձակման ծառայությունների վրա,
ը) ձայնային հեռախոսային միջոցներով (այդ թվում, տելեգրաֆով,  տելեֆաքսով և տելեքսով) մատուցվող ծառայությունների վրա, 
թ) տեղեկատվությունն անձանց միջև   էլեկտրոնային փոստով կամ այլ նմանատիպ անհատական ​​հաղորդակցության միջոցներով փոխանակման վրա, որը կապված չէ նրանց առևտրային գործունեության հետ,
ժ) Վրաստանի Ազգային բանկի կարգավորման  ոլորտի վրա,
ժա) վարչական մարմնի կողմից իր հանրային իրավական լիազորությունների շրջանակներում իրականացվող գործունեության վրա։ 
6. Սույն օրենքի (բացառությամբ սույն օրենքի 11-րդ–14-րդ հոդվածների) գործողությունը չի տարածվում այն ​​հարաբերությունների վրա, որոնք կապված են «Էլեկտրոնային հաղորդակցության մասին» Վրաստանի օրենքով նախատեսված   էլեկտրոնային հաղորդակցության ծառայություններ մատուցողի կողմից էլեկտրոնային հաղորդակցության ծառայությունների մատուցման հետ  և կարգավորվում են հատուկ օրենսդրությամբ:
Հոդված 2. Տերմինների սահմանումը
Սույն օրենքի նպատակների համար դրանում օգտագործված տերմիններն ունեն հետևյալ իմաստները՝
ա) տեղեկատվական հասարակության ծառայություն – ծառայություն ստացողի անհատական ​​պահանջի հիման վրա վարձատրության դիմաց հեռավար կարգով էլեկտրոնային միջոցներով ծառայության  մատուցում․
ա.ա) ծառայության հեռավար մատուցում – ծառայության մատուցում էլեկտրոնային միջոցներով՝ կողմերի միաժամանակյա բացակայության դեպքում,
ա.բ) էլեկտրոնային միջոցներ – էլեկտրոնային սարքեր, որոնք օգտագործվում են տվյալների մշակման (թվային սեղմում և այլն) և պահպանման համար, և որոնցով իրականացվում է նշանակման վայր  ծառայության փոխանցում կամ ստացում լարերի (այդ թվում, օպտիկական լարերի) միջոցով,  ռադիոալիքների կամ այլ էլեկտրամագնիսական միջոցների օգտագործմամբ։
ա.գ) ծառայությունների մատուցում ծառայություն ստացողի անհատական ​​​​պահանջի հիման վրա – ծառայության մատուցում էլեկտրոնային միջոցներով՝ ծառայություն ստացողի անհատական ​​​​պահանջի համաձայն,
բ) առևտրային հաղորդակցություն – ապրանքի  և(կամ) ծառայության առաջարկ կամ հաղորդակցություն էլեկտրոնային միջոցներով, որն ուղղակիորեն կամ անուղղակիորեն խթանում է ապրանքի,  ծառայության   և(կամ) ֆիզիկական կամ իրավաբանական անձի մասսայականացումը,
գ) ծառայություն մատուցող – ֆիզիկական կամ իրավաբանական անձ, որն իրականացնում է  տեղեկատվական հասարակության ծառայության մատուցում,
դ) ծառայության ստացող․
դ.ա) ֆիզիկական կամ իրավաբանական անձ, որը տեղեկատվական հասարակության ծառայությունը օգտագործում է մասնագիտական ​​կամ այլ նպատակներով (այդ թվում, տեղեկատվություն որոնելու կամ դրա հասանելիության համար),
դ.բ) ֆիզիկական անձ, որը գործում է անձնական նպատակների համար, իր գործարար  ձեռնարկատիրական կամ մասնագիտական ​​գործունեությունից դուրս,
ե) պատվեր − ծառայություն ստացողի կողմից ծառայություն մատուցողին ներկայացված պահանջ ապրանքի և(կամ) ծառայության  գնման և(կամ) մատակարարման վերաբերյալ,
զ) անհատական ​​հաղորդակցության միջոց – էլեկտրոնային հաղորդակցությունների համակարգ, որն ապահովում է կողմերի միջև անհատական ​​կապի հաստատում և տեղեկատվության/ հաղորդագրությունների փոխանակումը/կիսվելը,
է) միջնորդական ծառայության  մատուցում − հետևյալ սպեցիֆիկ տեղեկատվական հասարակության ծառայության  մատուցում,
է․ա) տեղեկատվության անցկացում − տեղեկատվության անցկացում հաղորդակցական  ցանցի միջոցով կամ հաղորդակցության ցանցի  հասանելիության ապահովում,
է.բ) քեշավորում – հաղորդակցության ցանցով տեղեկատվության ավտոմատ, միջանկյալ և ժամանակավոր պահպանման ծառայություն, որի միջոցով այդ տեղեկատվությունը արդյունավետորեն տարածվում է ինտերնետում,
է.գ) հոսթինգ − սերվերի վրա տեղեկատվությունը տեղադրելու համար տարածք հատկացնելու ծառայություն,
ը) էլեկտրոնային պայմանագիր – սույն օրենքի նպատակների համար  էլեկտրոնային եղանակով կնքված պայմանագիր,
թ) Գործակալություն − հանրային իրավունքի իրավաբանական անձ՝ Վրաստանի հաղորդակցության  և սպառողի պաշտպանության գործակալություն, 
ժ) փաստական ​​​​գիտելիք – դատարանի, Վրաստանի օրենսդրությամբ դրա համար իրավազոր համապատասխան վարչական կամ իրավապահ մարմնի որոշումների հիման վրա ստացված գիտելիք տեղեկատվությունը կամ գործողությունը անօրինական ճանաչելու կամ դրա հնարավոր անօրինական լինելու վերաբերյալ,
ժա) դիմումատու – անձ, որը դիմում է Գործակալություն ծառայություն ստացողի իրավունքի խախտման և(կամ) ենթադրյալ խախտման վերաբերյալ, անկախ նրանից, թե վնասն անմիջականորեն ազդել է այդ անձի շահերի վրա, թե՝ ոչ։
2023 թվականի նոյեմբերի 29-ի Վրաստանի №3755 օրենք – կայք, 11.12.2023թ.:

  Գլուխ II
Տեղեկատվական հասարակության ծառայության մատուցումը
Հոդված 3. Տեղեկատվական հասարակության ծառայության մատուցումը
1. Տեղեկատվական հասարակության ծառայության  մատուցումը ենթակա չէ լիցենզավորման, թույլտվություն ստանալու և(կամ) ավտորիզացման։
2. Սույն հոդվածի առաջին կետի գործողությունը չի տարածվում «Լիցենզիաների և թույլտվությունների մասին» Վրաստանի օրենքով և Վրաստանի այլ օրենսդրական ակտերով սահմանված լիցենզավորման, թույլտվության և ավտորիզացման ռեժիմին ենթակա ​​գործունեությունների վրա։  
Հոդված 4. Տեղեկատվություն տրամադրելու պարտավորությունը
1. Ծառայություն մատուցողը պարտավոր է ապահովել  ծառայություն ստացողին ծառայություն մատուցողի մասին առնվազն հետևյալ տեղեկատվության մշտական ​​և հեշտ հասանելիություն․  
ա) ֆիրմային անվանումը և իրավական ձևը,
բ) հասցեն,
գ) էլեկտրոնային փոստի հասցեն և այլ կոնտակտային տեղեկություններ,
դ) ձեռնարկատերերի և ոչ ձեռնարկատիրական (ոչ առևտրային) իրավաբանական անձանց ռեեստրում գրանցված համապատասխան նույնականացման համարը/անձնական համարը,
ե) լիցենզիայի և(կամ) թույլտվության վկայականի համարը/լիցենզիայի և(կամ) թույլտվության գրանցման մասին տվյալները, դրա գործողության ժամկետը և այն տրամադրող մարմնի անվանումը (առկայության դեպքում):
2. Ծառայության արժեքը պետք է հստակ և հասկանալի    նշված լինի և պետք է ներառի մանրամասն տեղեկատվություն դրա մեջ նախատեսված բոլոր ծախսերի, այդ թվում՝ առաքման արժեքի և Վրաստանի օրենսդրությամբ նախատեսված այլ վճարումների մասին:
3. Ծառայություն մատուցողը պատասխանատու է այս հոդվածով սահմանված   տեղեկատվության ճշգրտության և հասանելիության համար:
4. Եթե ծառայություն մատուցողի այն գործունեության համար,  որը գերազանցում է ծառայություն մատուցողի գործունեությունը, Վրաստանի օրենսդրությամբ տեղեկատվության տրամադրման ավելի բարձր չափորոշիչ է սահմանված,    այս հոդվածով նախատեսված պահանջները նրան չեն ազատում   ​​համապատասխան տեղեկատվությունը տրամադրելու պարտավորությունից:
Հոդված 5. Առևտրային հաղորդագրությունը
1. Ծառայություն մատուցողը պարտավոր է ապահովել   առևտրային հաղորդագրության, որպես տեղեկատվական հասարակության ծառայության մասի, համապատասխանություն հետևյալ պահանջներին․  
ա) պետք է հնարավոր լինի հստակորեն նույնականացնել առևտրային հաղորդագրությունը,
բ) պետք է հնարավոր լինի միանշանակորեն նույնականացնել այն ֆիզիկական կամ իրավաբանական անձին, որի անունից ուղարկվում է առևտրային հաղորդագրությունը,
գ) զեղչը, հատուկ առաջարկը և(կամ) նվերը, ինչպես նաև այդ զեղչից, առաջարկից և(կամ) նվերից օգտվելու համար սահմանված պայմանները (այդպիսինի առկայության դեպքում) պետք է լինեն հեշտությամբ հասանելի և հասկանալի,
դ) պետք է հնարավոր լինի հստակորեն նույնականացնել գովազդային խաղարկությունը կամ մրցույթը, իսկ դրանում մասնակցելու համար սահմանված պայմանները պետք է լինեն հեշտությամբ հասանելի  և հստակ բացատրված։
2. Ոչ ցանկալի առևտրային հաղորդագրության վրա տարածվում է    «Անձնական տվյալների պաշտպանության մասին» Վրաստանի օրենքի 8-րդ հոդվածի գործողությունը։  
3. Եթե ծառայություն մատուցողի այն գործունեության համար, որը գերազանցում է ծառայություն մատուցողի գործունեությունը, Վրաստանի օրենսդրությամբ սահմանվում է տեղեկատվության տրամադրման ավելի բարձր չափորոշիչ, սույն հոդվածով նախատեսված պահանջները նրան չեն ազատում   ​​համապատասխան տեղեկատվությունը տրամադրելու պարտավորությունից:
Հոդված 6. Էլեկտրոնային առևտրի գործընթացում անձնական տվյալների պաշտպանությունը 
1. Էլեկտրոնային առևտրին մասնակցող կողմը պարտավոր է պաշտպանել անձնական տվյալները:
2. Էլեկտրոնային առևտրին մասնակցող կողմի անձնական տվյալները մշակվում են «Անձնական տվյալների պաշտպանության մասին» Վրաստանի օրենքի համաձայն։
3. Սույն հոդվածով նախատեսված պահանջների խախտման դեպքում նշանակվող պատասխանատվությունը որոշվում է «Անձնական տվյալների պաշտպանության մասին» Վրաստանի օրենքի VII գլխով։

Գլուխ III
Էլեկտրոնային պայմանագիրը
Հոդված 7. Էլեկտրոնային պայմանագիրը
Էլեկտրոնային պայմանագիրը ստորագրությամբ   հաստատելու անհրաժեշտության դեպքում էլեկտրոնային պայմանագիրը   կնքվում է Վրաստանի օրենսդրությանը համապատասխան։
Հոդված 8. Էլեկտրոնային պայմանագիր կնքելու համար անհրաժեշտ տեղեկությունները
1. Ծառայություն մատուցողը մինչև էլեկտրոնային պայմանագիր կնքելը  պետք է ապահովի ծառայություն ստացողին հստակ, ամբողջական և հասկանալի ձևով հետևյալ տեղեկատվության տրամադրում.
ա) պայմանագիր կնքելու համար անհրաժեշտ բոլոր տեխնիկական փուլերի մասին,
բ) պայմանագիրը էլեկտրոնային միջոցներով  պահպանելու և դրա հասանելիության պայմանների վերաբերյալ,
գ) պայմանագիրը կնքելու համար հասանելի լեզուների մասին,
դ) մինչև պատվերի վերջնական տեղադրումը   թույլ տրված սխալները հայտնաբերելու և ուղղելու տեխնիկական միջոցների մասին։ 
2. Կողմերը, մասնավորապես՝ ծառայություն մատուցողը և ծառայություն ստացողը, եթե նա սույն օրենքի 2-րդ հոդվածի «դ.բ» ենթակետով սահմանված անձ չէ, իրավունք ունեն համաձայնության գալ սույն հոդվածի 1-ին կետի պահանջներով սահմանվածից տարբերվող կարգի մասին:
3. Սույն հոդվածի 1-ին և 2-րդ կետերի գործողությունը չի տարածվում էլեկտրոնային փոստով կամ այլ նմանատիպ անհատական ​​հաղորդակցության միջոցով կնքված պայմանագրի վրա:
4. Ծառայություն ստացողին պետք է տրվի իրեն տրամադրված տեղեկատվությունը (ներառյալ պայմանագիրը) էլեկտրոնային տարբերակով պահպանելու և(կամ) օգտագործելու հնարավորություն։
Հոդված 9. Պատվիրումը
1. Եթե ծառայություն ստացողը պատվերը տեղադրում է էլեկտրոնային միջոցներով, ծառայություն մատուցողը դրա ստացումը նաև պետք է անհապաղ հաստատի էլեկտրոնային միջոցներով:
2. Պատվերը կամ պատվերի ստացման հաստատումը համարվում է ընդունված, եթե այն ստացող կողմին փաստացիորեն հասանելի է:
3. Ծառայություն մատուցողը պարտավոր է մինչև պատվերի վերջնական տեղադրումը ապահովել ծառայություն ստացողին համապատասխան սխալները հայտնաբերելու և շտկելու համար անհրաժեշտ տեխնիկական միջոցներով։  
4. Կողմերը, մասնավորապես՝ ծառայություն մատուցողը և ծառայություն ստացողը, եթե   սույն օրենքի 2-րդ հոդվածի «դ.բ» ենթակետով սահմանված անձ չեն, իրավունք ունեն համաձայնության գալ սույն հոդվածի 1-ին–3-րդ կետերի պահանջներով սահմանվածից տարբերվող կարգի շուրջ:
5. Սույն հոդվածի 1-ին–3-րդ կետերի գործողությունը չի տարածվում էլեկտրոնային փոստով կամ այլ նմանատիպ անհատական ​​հաղորդակցության միջոցներով կնքված պայմանագրի վրա:

Գլուխ IV
Տեղեկատվության տրամադրման լեզուն
Հոդված 10. Տեղեկատվության տրամադրման լեզուն
Ծառայություն մատուցողը պարտավոր է ապահովել սույն օրենքի II և III գլուխներով սահմանված տեղեկատվության տրամադրումը Վրաստանի պետական ​​լեզվով։ Բացի այդ, նա իրավունք ունի վերը նշված տեղեկատվությունը տրամադրել լրացուցիչ այլ լեզուներով։
Գլուխ V
Միջնորդական ծառայություն մատուցողի պատասխանատվությունը
Հոդված 11. Տեղեկատվության անցկացումը
1. Ծառայություն ստացողի տեղեկատվությունը հաղորդակցական ցանցի միջոցով անցկացնելիս կամ հաղորդակացական ցանցի հասանելիություն ապահովելիս՝    միջնորդական ծառայություն մատուցողը պատասխանատվություն չի կրում այդ տեղեկատվության համար, եթե․
ա) նա չի եղել տեղեկատվության անցկացման նախաձեռնողը,
բ) նա չի ընտրել անցկացված տեղեկատվության ստացողին,
գ) նա չի ընտրել կամ չի փոխել անցկացված տեղեկատվության բովանդակությունը։
2. Սույն հոդվածի 1-ին կետով նախատեսված տեղեկատվության հաղորդակցական ցանցով անցկացնելը և  հաղորդակցական ցանցին հասանելիության ապահովումը    ենթադրում է անցկացվելիք  տեղեկատվության ավտոմատ, միջանկյալ և ժամանակավոր պահպանում, այնքանով, որքանով նշված գործողությունը կատարվում է հաղորդակցության ցանցի միջոցով տեղեկատվության անցկացման գործընթացն իրականացնելու նպատակով: Բացի այդ, տեղեկատվությունը չի պահպանվի ավելի երկար ժամանակով, քան դրա փոխանցման համար տեխնիկապես անհրաժեշտ է։
3. Սույն հոդվածի դրույթները չեն սահմանափակում դատարանին, Վրաստանի օրենսդրությամբ դրա համար լիազորված համապատասխան վարչական կամ իրավապահ մարմնին  օրենքի խախտման դեպքում գործել Վրաստանի օրենսդրությամբ իրեն տրված լիազորության  շրջանակներում:
Հոդված 12. Քեշավորումը
1. Ծառայություն ստացողի տեղեկատվությունը հաղորդակցական ցանցով անցկացնելիս՝ միջանկյալ  ծառայություն մատուցողը պատասխանատվություն չի կրում այդ տեղեկատվության կամ դրա բովանդակության ավտոմատ, միջանկյալ և ժամանակավոր պահպանման համար, եթե այդ տեղեկատվությունը պահվում է մեկ այլ ծառայություն ստացողի համար արդյունավետ և արագ առաքման նպատակով, այն պայմանով, որ միջանկյալ ծառայություն մատուցողը.
ա) չի փոխում տեղեկատվությունը,
բ) չի խախտում տեղեկատվությանը հասանելիություն ապահովելու պայմանները,
գ) պահպանում է  տեղեկատվության թարմացման հետ կապված կանոնները ոլորտում լայնորեն կիրառված և  համընդհանուր ճանաչված  գործելակերպի համաձայն,
դ) չի խոչընդոտում ոլորտում լայնորեն ճանաչված և համընդհանուր օգտագործված տեխնոլոգիայի օրինական օգտագործմանը՝ տեղեկատվության օգտագործման մասին տվյալներ ստանալու համար, 
ե) անմիջապես ջնջում է պահպանված տեղեկատվությունը և(կամ) սահմանափակում է դրա հասանելիությունը, երբ տեղեկանա, որ տեղեկատվության փոխանցման սկզբնական աղբյուրի մոտ այն հեռացվել (ջնջվել) է ցանցից կամ դրա հասանելիությունը սահմանափակվել է, կամ դատարանը, Վրաստանի օրենսդրությամբ դրա համար լիազորված  համապատասխան վարչական կամ իրավապահ մարմինը գործել է օրենքի խախտումը կանխելու համար Վրաստանի օրենսդրությամբ իրեն տրված լիազորությունների շրջանակներում։
2. Սույն հոդվածի դրույթները չեն սահմանափակում դատարանին, Վրաստանի օրենսդրությամբ դրա համար լիազորված համապատասխան վարչական կամ իրավապահ մարմնին  օրենքի խախտման դեպքում գործել Վրաստանի օրենսդրությամբ իրեն տրված լիազորությունների շրջանակներում:
Հոդված 13. Հոսթինգը
1. Ծառայություն ստացողի տեղեկատվությունը պահպանելիս՝ միջնորդական ծառայություն մատուցողը պատասխանատվություն չի կրում պահպանված տեղեկատվության համար, եթե առկա է հետևյալ պայմաններից մեկը.
ա) նա իրականում տեղյակ չէ անօրինական գործունեության կամ տեղեկատվության մասին, իսկ վնասի  հատուցման մասին հայց ներկայացնելու դեպքում նա չի ճանաչում այն փաստերը կամ հանգամանքները, որոնցով բացահայտվում է անօրինական գործունեության կամ տեղեկատվության առկայությունը,
բ) անօրինական գործունեության կամ տեղեկատվության մասին իրական տեղեկանալուն պես նա պետք է անհապաղ հեռացնի անօրինական տեղեկատվությունը կամ սահմանափակի դրա հասանելիությունը։
2. Սույն հոդվածի 1-ին կետի պահանջները չեն տարածվում այն ​​դեպքերի նկատմամբ, երբ միջնորդական ծառայության ստացողը գործում է ծառայություն մատուցողի անունից, կամ միջնորդական ծառայության ստացողին կառավարում է ծառայություն մատուցողը:
3. Սույն հոդվածի դրույթները չեն սահմանափակում դատարանին, Վրաստանի օրենսդրությամբ դրա համար լիազորված համապատասխան վարչական կամ իրավապահ մարմնին  օրենքի խախտման դեպքում գործել Վրաստանի օրենսդրությամբ իրեն շնորհված լիազորությունների շրջանակներում:
Հոդված 14. Մոնիթորինգի պարտավորության բացակայությունը
1. Արգելվում է սույն օրենքի 11-րդ−13-րդ հոդվածներով սահմանված միջնորդական ծառայություն մատուցողի վրա դնել իր կողմից անցկացված կամ պահպանված տեղեկատվությունը մշտադիտարկելու կամ անօրինական գործունեությունը հայտնաբերելու համար ակտիվ գործողություններ ձեռնարկելու պարտավորություն:
2. Միջնորդական ծառայություն մատուցողին դատարանի, Վրաստանի օրենսդրությամբ այդ նպատակով լիազորված համապատասխան վարչական կամ իրավապահ մարմնի պահանջով  Վրաստանի օրենսդրությամբ նախատեսված դեպքերում և սահմանված կարգով, կարող է հանձնարարվել տրամադրել անօրինական գործողությունները հայտնաբերելու, կանխարգելելու և կանխելու համար այն ծառայություն ստացողի մասին նույնականացնող տեղեկություններ, որի հետ նա կնքել է տեղեկատվության պահպանման մասին պայմանագիր, ինչպես նաև տրամադրել ծառայություն ստացողի մասին այլ տեղեկություններ։
Գլուխ VI
Պետական ​​կարգավորումը, վերահսկողությունը և պատասխանատվությունը
Հոդված 15. Ծառայություն ստացողի իրավունքների պաշտպանության մեխանիզմները
1. Ծառայություն ստացողն իրավունք ունի դիմել Գործակալություն՝ ծառայություն մատուցողի կողմից սույն օրենքի 4-րդ հոդվածով և 5-րդ հոդվածի 1-ին կետով նախատեսված պարտավորությունները չկատարելու և 8-րդ–10-րդ հոդվածները խախտելու դեպքերում:
2. Սույն հոդվածի 1-ին կետով նախատեսված իրավունքի առկայությունը ծառայություն ստացողին չի զրկում դատարան կամ արբիտրաժ դիմելու և(կամ) վեճը միջնորդությամբ լուծելու իրավունքից:
Հոդված 16. Գործակալության լիազորությունը ծառայություն ստացողի իրավունքների պաշտպանության ոլորտում
1. Վրաստանի տարածքում սույն օրենքով սահմանված ծառայություն ստացողների իրավունքների ու օրինական շահերի պաշտպանությունը,  նրանց իրավունքների խախտումը կանխարգելելու  և խախտված իրավունքների վերականգնմանը  նպաստումը,  ծառայություն ստացողների իրավունքների խախտման փաստերի բացահայտումը   և խախտումներին օրենքով նախատեսված կարգով պատշաճ կերպով արձագանքումն իրականացնում է Գործակալությունը: 
2. Վրաստանի օրենսդրությամբ իրեն շնորհված լիազորություններն իրականացնելու համար Գործակալությունը.
ա) ուսումնասիրում է սույն օրենքով սահմանված ծառայություն ստացողի  իրավունքի ենթադրյալ խախտման փաստը, ինչը հանգեցրել է կամ կարող է հանգեցնել ծառայություն ստացողների խմբի իրավունքի խախտման,
բ) գործի ուսումնասիրության նպատակով դիմումատուից  և(կամ) ծառայություն մատուցողից պահանջել վերոնշյալ լիազորության իրականացման համար անհրաժեշտ տեղեկատվություն (ներառյալ գաղտնի տեղեկատվությունը),
գ) իրավազոր է գործի հետ կապված   տեղեկատվությունը չստանալու դեպքում դատարան ներկայացնել միջնորդություն՝ ծառայություն մատուցողի կողմից գործի հետ կապված համապատասխան  տեղեկատվություն ներկայացնելու մասին, 
դ) հրավիրում է կողմին/շահագրգիռ անձին բացատրություններ ստանալու,
ե) անհրաժեշտության դեպքում անցկացնում է խորհրդակցական հանդիպում պետական ​​գերատեսչությունների  ներկայացուցչի, փորձագետի և(կամ) այլ անձի հետ,
զ) մշակում է հանձնարարականներ Վրաստանում ծառայություն ստացողի իրավունքների պաշտպանության վիճակի բարելավմանն ուղղված միջոցառումների վերաբերյալ,
է) գործի քննության արդյունքում   ծառայություն ստացողի իրավունքի խախտման փաստ սահմանելու դեպքում  ծառայություն մատուցողին տրվում է ողջամիտ ժամկետ՝ խախտված իրավունքը վերականգնելու համար և(կամ) նրանից պահանջել սահմանված ժամկետում դադարեցնել խախտում համարվող գործողությունը և(կամ) սույն օրենքով նախատեսված արգելված գործողությունը, 
ը) գործի ուսումնասիրության արդյունքում,    ծառայություն մատուցողի կողմից   Գործակալության որոշումը նրա իսկ կողմից սահմանված ժամկետում չկատարելու կամ ոչ պատշաճ կատարելու դեպքում նրա նկատմամբ տուգանք է սահմանում,
թ) իրավասու է անհրաժեշտության դեպքում նշանակել փորձաքննություն,
ժ) իրականացնում է Գործակալության որոշման կատարման մշտադիտարկում,  
ժա) հաշվառում և վերլուծում է ծառայություն ստացողի իրավունքների խախտման փաստերի մասին վիճակագրական տվյալներ,
ժբ) իրականացնում է միջոցառումներ ծառայություն  ստացողի իրավունքների հետ կապված հարցերի վերաբերյալ հանրային իրազեկվածության բարձրացման համար,
ժգ) ծառայություն ստացողի իրավունքների պաշտպանությանը վերաբերող հարցերով համագործակցում է պետական ​​և տեղական իշխանությունների, միջազգային կազմակերպությունների և քաղաքացիական հասարակության ներկայացուցիչների հետ։ 
Հոդված 17. Գործակալության կողմից ծառայություն ստացողի իրավունքի ենթադրյալ խախտման փաստի ուսումնասիրություն  սկսելու հիմքերը
1. Դիմումատուն իրավունք ունի Գործակալություն ներկայացնել դիմում ծառայություն ստացողի իրավունքի ենթադրյալ խախտման վերաբերյալ:
2. Գործակալությունը սկսում է   ծառայություն ստացողի իրավունքի ենթադրյալ խախտման վերաբերյալ ուսումնասիրություն, եթե նա ունի տեղեկություններ այն մասին, որ որոշակի անձի/անձանց գործողության հետևանքով խախտվում են կամ կարող են խախտվել ծառայություն ստացողների խմբի իրավունքները:
3. Գործակալության կողմից ծառայություն ստացողի իրավունքի ենթադրյալ խախտման վերաբերյալ ուսումնասիրություն սկսելու հիմքը ողջամիտ ենթադրությունն է, որ սույն օրենքի պահանջների խախտման ժամանակ ծառայություն ստացողների խմբի շահերը վնասվում են կամ կարող են վնասվել։ 
Հոդված 18. Գործակալության կողմից գործի ուսումնասիրության ժամկետը և ընթացակարգը
1. Գործակալությունը, ծառայություն ստացողի իրավունքի ենթադրյալ խախտման վերաբերյալ դիմումը ներկայացնելուց հետո, 10 աշխատանքային օրվա ընթացքում, տեղեկացնում է դիմումատուին արձագանքման, գործի ուսումնասիրություն սկսելու կամ    սույն օրենքի 17-րդ հոդվածի 2-րդ և 3-րդ կետերով նախատեսված հիմքերի բացակայության մասին:
2. Գործակալությունը գործը քննում է գործի ուսումնասիրությունը սկսելու մասին որոշման կայացման օրվանից հետո, 1 ամսվա ընթացքում:
3. Գործի ուսումնասիրությունը,   դրա կարևորության  ու բարդության նախատեսմամբ, կարող է տևել ոչ ավելի, քան 3 ամիս։
4. Գործի հետ կապված լրացուցիչ տեղեկություններ պահանջելու և(կամ) փորձաքննություն նշանակելու դեպքում  սույն հոդվածի 1-ին կետով նախատեսված ժամկետը և(կամ) գործի ուսումնասիրության ժամկետը կասեցվում են Գործակալության կողմից սահմանված ժամկետով:
5. Գործակալությունը պարտավոր է գործի քննությունը սկսելու մասին որոշում կայացնելուց հետո 3 աշխատանքային օրվա ընթացքում ծառայություն մատուցողին տրամադրել համապատասխան տեղեկատվություն և սահմանել առնվազն 5 աշխատանքային օրվա ժամկետ՝ ծառայություն ստացողի իրավունքի ենթադրյալ խախտման վերաբերյալ իր դիրքորոշումը ներկայացնելու համար:
6. Գործակալությունն իրավասու է գործի ուսումնասիրության ընթացքում հրավիրել կողմին/շահագրգիռ անձին՝ բացատրություններ տալու և խորհրդակցական հանդիպում անցկացնելու համար:
7. Գործակալությունն իրավասու է գործն ուսումնասիրելիս, անհրաժեշտության դեպքում, որոշում կայացնել փորձաքննություն նշանակելու մասին, եթե  գործի վերաբերյալ պատճառաբանված որոշում կայացնել անհնար է առանց փորձագիտական ​​եզրակացության: Ծառայություն ստացողի իրավունքների խախտման փաստ որոշելու դեպքում ծառայություն մատուցողը պարտավոր է ամբողջությամբ փոխհատուցել փորձաքննության ծախսերը։
Հոդված 19. Գործակալության որոշումը
1. Գործակալությունը գործի ուսումնասիրության արդյունքում, սույն օրենքի 18-րդ հոդվածով սահմանված ժամկետում, որոշում է կայացնում ծառայություն ստացողների խմբի իրավունքների խախտումը հաստատելու կամ հերքելու մասին:
2. Ծառայություն ստացողների խմբի իրավունքի խախտման հաստատման դեպքում Գործակալությունն իր որոշումով ժամկետ է սահմանում ծառայություն մատուցողին  և պահանջում է նրանից կատարել հետևյալ պայմաններից մեկը կամ երկուսն էլ.
ա) խախտված իրավունքի վերականգնում,
բ) սույն օրենքով նախատեսված արգելված գործողության դադարեցում։
3. Գործակալության կողմից գործի ուսումնասիրության արդյունքում կայացված որոշումը 3 աշխատանքային օրվա ընթացքում ուղարկվում է ծառայություն մատուցողին:
4. Ծառայություն մատուցողը պարտավոր է Գործակալության կողմից նշված ժամկետի լրանալուց ոչ ուշ, քան 5 աշխատանքային օրվա ընթացքում Գործակալությանը տրամադրել տեղեկատվություն խախտված իրավունքը վերականգնելու կամ սույն օրենքով նախատեսված արգելված գործողությունը դադարեցնելու ուղղությամբ ձեռնարկված միջոցառումների մասին:
5. Ծառայություն մատուցողի կողմից սույն հոդվածի 2-րդ կետի համաձայն սահմանված ժամկետում Գործակալության որոշումը չկատարելու կամ ոչ պատշաճ կատարելու դեպքում Գործակալությունը նրան տուգանք է նշանակում սույն օրենքի 20-րդ հոդվածին համապատասխան:
6. Գործակալության որոշումը պետք է ներառի.
ա) այն ծառայություն մատուցողի տվյալները, որի նկատմամբ իրականացվում է գործի ուսումնասիրություն, 
բ) փաստերի նկարագրություն,
գ) գործի հետ կապված Գործակալության կողմից ստացված և մշակված տեղեկատվություն,
դ) Գործակալության հիմնավորված գնահատականը,
ե) ծառայություն մատուցողի կողմից ծառայություն ստացողի իրավունքի խախտման փաստը վերացնելու, խախտված իրավունքը վերականգնելու և(կամ) սույն օրենքով նախատեսված արգելված գործողությունը դադարեցնելու նպատակով ձեռնարկվելիք միջոցառումների և համապատասխան ժամկետի մասին նշում։
7. Գործակալությունը պարտավոր է որոշումն ընդունելուց հետո 3 աշխատանքային օրվա ընթացքում իր պաշտոնական կայքում հրապարակել այս որոշման ամբողջական տեքստը՝ ներառյալ հիմնավորումը, բացառությամբ օրենքով սահմանված գաղտնի տեղեկությունների:
8․ Գործակալության կողմից գործի ուսումնասիրության կարգի և ընթացակարգի վերաբերյալ համապատասխան նորմատիվ ակտը մշակում և հաստատում է Գործակալությունը։ 
Հոդված 20. Տուգանքը
1. Գործակալության կողմից սահմանված ժամկետում Գործակալության որոշումը չկատարելու կամ անպատշաճ կերպով կատարելու դեպքում ծառայություն մատուցողի նկատմամբ տուգանք կնշանակվի։ Այս տուգանքի չափը չպետք է գերազանցի ծառայություն մատուցողի նախորդ ֆինանսական տարվա տարեկան շրջանառության 2 տոկոսը։
2. Եթե, տուգանված ծառայություն մատուցողի հիմնադրման ամսաթվից ելնելով ,   հնարավոր չէ հաշվարկել նրա նախորդ ֆինանսական տարվա տարեկան շրջանառությունը, տուգանքի չափը որոշվում է ծառայություն մատուցողի հիմնադրման օրվանից մինչև տուգանքի նշանակման օրը ընկած ժամանակահատվածի համար հաշվարկված շրջանառությունից։
3. Տուգանքի չափը որոշելիս պետք է նկատի առնվեն խախտման բնույթը, ծանրությունը և տևողությունը:
4. 12 ամսվա ընթացքում խախտումը կրկնելու   դեպքում ծառայություն մատուցողի նկատմամբ կնշանակվի տուգանք՝ սահմանված տուգանքի    կրկնապատիկի չափով։
5. Տուգանքի կիրառումը ծառայություն մատուցողին չի ազատում Գործակալության որոշումը կատարելու պարտավորությունից:
6. Ծառայություն մատուցողը պարտավոր է վճարել տուգանքը դրա նշանակումից հետո 1 ամսվա ընթացքում:
7. Տուգանքը  վճարվում է Վրաստանի պետական ​​բյուջե։
8. Չվճարելու դեպքում տուգանքը ենթակա կլինի անհապաղ հարկադիր կատարման՝ Վրաստանի օրենսդրությամբ սահմանված կարգով։
Հոդված 21. Գործակալության որոշման  բողոքարկումը
1. Գործակալության որոշումը դրա մասին տեղեկացվելուց հետո 1 ամսվա ընթացքում Վրաստանի օրենսդրությամբ սահմանված կարգով կարող է բողոքարկվել դատարան։
2. Ծառայություն ստացողի իրավունքի խախտման փաստը հաստատելու վերաբերյալ Գործակալության որոշման բողոքարկումը չի զրկում Գործակալությանը սույն օրենքի 19-րդ հոդվածի 5-րդ կետով նախատեսված լիազորությունն իրականացնելու և ծառայություն մատուցողին համապատասխան տուգանք նշանակելու իրավունքից:
Հոդված 22. Գործակալություն դիմելու  ժամկետը
1. Սույն օրենքի պահանջների խախտման վերաբերյալ Գործակալություն բողոք ներկայացնելու  ժամկետը խախտման օրվանից ոչ ավելի, քան 2 տարի է:
2. Գործակալության կողմից գործի ուսումնասիրություն  սկսելը սույն հոդվածի 1-ին կետով նախատեսված ժամկետը կասեցնելու  հիմք է հանդիսանում:
[bookmark: _GoBack]Հոդված 23. Տարեկան հաշվետվությունը
Գործակալությունն ամեն տարի, ոչ ուշ, քան մինչև մայիսի 1-ը, Վրաստանի կառավարությանն է ներկայացնում   էլեկտրոնային առևտրի ոլորտում իրականացված գործունեության մասին հաշվետվություն: Այս հաշվետվությունը հրապարակային է և հրապարակվում է գործակալության պաշտոնական կայքում:
Գլուխ VII
Անցումային և եզրափակիչ դրույթներ
Հոդված 24. Անցումային դրույթ
Գործակալությունը սույն հոդվածն ուժի մեջ մտնելուց հետո 6 ամսվա ընթացքում մշակի և հաստատի   Գործակալության կողմից գործի ուսումնասիրության կարգի և ընթացակարգի վերաբերյալ համապատասխան նորմատիվ ակտ:
Հոդված 25. Օրենքն ուժի մեջ մտնելը
1. Սույն օրենքը, բացառությամբ սույն օրենքի 4-րդ–23-րդ հոդվածների, ուժի մեջ  մտնի հրապարակման պահից։
2. Սույն օրենքի 4-րդ–23-րդ հոդվածներն ուժի մեջ  մտնեն հրապարակումից հետո 190-րդ օրը։

Վրաստանի նախագահ Սալոմե Զուրաբիշվիլի
Թբիլիսի,
13 հունիսի,  2023 թ․  
N3110-XIՀՆ-XMՀԼ




16

